
ᐳᕙᓪᓗᓇᖅ ᐁᑦᑐᑑᑎᐅᒍᓐᓇᑐᖅ ᐋᓐᓂᐊᖑᑦᓱᓂ 
ᓄᐃᓚᕿᓱᖑᔪᖅ ᖁᐱᕐᕈᐊᕈᓯᒻᒧᑦ ᑌᔭᐅᔪᒧᑦ 
Mycobacterium tuberculosis, ᑕᑯᒍᓐᓇᖏᑦᑕᕗᑦ ᐃᔩᑦᑎᓄᒃ 
ᐳᕙᓐᓂᕙᓪᓗᓱᖑᑦᓱᓂᓗ. ᐳᕙᓪᓗᓇᖅ 
ᐋᓐᓂᐊᒍᑎᒻᒪᕆᐅᓕᒍᓐᓇᖁᖅ ᐋᓐᓂᐊᓯᐅᕐᑕᐅᑲᐱᒍᑎᐅᖕᖏᑯᓂ. 
ᐋᓐᓂᐊᓯᐅᕐᑕᐅᒍᑎᐅᒍᓐᓇᖁᖅ ᐄᕐᖃᒐᑎᒍᑦ.

ᐁᑦᑐᑑᑎᐅᒍᓐᓇᑐᒥᒃ ᐳᕙᓪᓗᓇᖅ ᐁᑦᑐᑑᑎᐅᒻᒪᕆᒍᓐᓇᑐᖅ. ᐃᓄᒃ 
ᐳᕙᒻᒥᒍᑦ ᐋᓐᓂᐊᖃᕈᓂ ᐳᕙᓪᓗᓇᕐᒥᒃ ᖁᐃᕐᑐᒍᓂ 
ᑕᒋᐅᒍᓂᓗᓐᓃᑦ, ᒥᑭᔪᒻᒪᕇᑦ ᐳᕙᓪᓗᓇᐅᑉ ᖁᐱᕐᕈᐊᕈᓯᖏᑦ 
ᐊᓂᕐᑎᕆᔭᒧᕐᓱᑎᑦ ᐊᒥᓱᓂᓗ ᑫᕙᓪᓚᒍᓯᕐᓂᑦ 
ᐊᓂᕐᑎᕆᔭᒥᒍᓐᓇᓱᑎᑦ. ᐱᓗᐊᕐᑐᒥ ᐅᒃᑯᐊᓯᒪᔪᓂ ᐃᓂᓂᑦ.

ᐳᕙᓪᓗᓇᐅᑉ ᖁᐱᕐᕈᐊᕈᓯᖏᑦ ᐃᕐᐸᕈᓐᓇᒥᔪᑦ ᐊᓂᕐᑎᕆᔭᑎᒍᑦ 
ᐃᓄᒃ ᕿᐊᑉᐸᑦ, ᙯᒐᓕᔭᕐᐸᑦ, ᐃᔪᕐᐸᑦ, ᐅᖄᑉᐸᑦ 
ᐊᓂᕐᑎᕆᑐᐃᓐᓇᑎᒍᓗᓐᓃᑦ. ᐳᕙᓪᓗᓇᖅ ᐃᕐᐸᓲᖑᖕᖏᑐᖅ 
ᓭᒧᕐᓂᑎᒍᑦ ᐊᑦᑐᐃᓂᑐᐃᓐᓇᑎᒍᓗᓐᓃᑦ.

ᓱᓇᐅᕙ ᐳᕙᓪᓗᓇᖅ?



ᓱᓂᐊᖕᖏᓚᖅ ᐃᓄᒃ ᐊᑯᓂᐅᖕᖏᑐᖅ ᖃᕆᐊᒥᖃᑎᖃᕈᓂ ᐃᓄᒻᒥᒃ ᐁᑦᑐᑑᑎᐅᒍᓐᓇᑐᒥᒃ 
ᐳᕙᓪᓗᑐᒥᒃ;

ᐁᑦᑐᑑᑎᐅᒍᓐᓇᑐᖅ ᐳᕙᓪᓗᓇᖅ ᐆᒻᒪᕈᓐᓇᖁᖅ ᐊᒻᒪᓗ, ᑭᖑᓂᐊᒍᑦ, ᐃᓄᒃ ᖃᓂᒻᒪᓱᓂ, 
ᖁᐃᕐᑐᖏᓐᓇᓕᒫᓯᓗᓂ ᐁᑦᑐᑐᐃᒍᓐᓇᓯᓂᐊᓕᕋᒥ. ᑖᓐᓇ ᐋᓐᓂᐊᓯᐅᕐᑕᐅᑲᐱᒋᐊᖃᕐᖁᖅ;

ᐃᓄᒃ ᐁᑦᑐᑕᐅᒍᓐᓇᒥᔪᖅ ᑌᔭᐅᔪᒥᒃ ᐁᑦᑐᑑᑎᐅᒍᓐᓇᖏᑦᑐᖅ ᐅᕝᕙᓗᓐᓃᑦ ᓯᓂᑦᑐᖅ) 
ᐳᕙᓪᓗᓇᕐᒥᒃ. ᐁᑦᑐᑑᑎᐅᒍᓐᓇᖏᑦᑐᖅ ᐳᕙᓪᓗᓇᖅ ᐳᕙᓂᓱᖑᕗᖅ ᐅᒻᒪᓚᐅᕐᓯᒪᖕᖏᑐᒍᓐᓇᓱᓂ 
ᐃᓅᑉ ᐃᓅᓯᓕᒫᖓᓂ ᓄᐃᓚᐅᕐᓯᒪᖕᖏᓗᓂ. ᐃᓄᒻᒥᒃ ᖃᓂᒻᒪᑎᑦᓯᓱᖑᖕᖏᑐᖅ ᐊᓯᖏᓐᓄᓗ 
ᐁᑦᑐᑐᑎᐅᓱᖑᒐᓂ. ᖃᓄᐃᖕᖏᓯᐊᕐᑐᑦ ᑎᒥᐅᑉ ᓴᐴᓗᑕᖏᑦ ᐊᕙᓗᓕᒍᓐᓇᓱᖑᕗᑦ 
ᖁᐱᕐᕈᐊᕈᓯᕐᓂᑦ ᐃᕐᐸᑎᑦᓯᖏᓚᕿᑦᓱᓂ. ᐊᑦᑕᓇᕋᑎᒃ ᐳᕙᓐᓂᓂᐊᓕᕐᒪᑕ. ᑭᓯᐊᓂ 
ᐃᑉᐱᒍᓱᑦᓯᐊᕆᑦ! ᐋᓐᓂᐊᒃ ᐊᓯᑦᔨᒍᓐᓇᖁᖅ ᖃᖓᑐᐃᓐᓇᖅ, ᐱᓗᐊᕐᑐᒥᒃ ᐊᕐᕌᒍᓐᓂ ᒪᕐᕉᓂᒃ 
ᐋᓐᓂᐊᑖᕐᑐᕕᓂᐅᓗᓂ. ᐋᓐᓂᐊᓯᐅᕐᑕᐅᖏᒃᑯᑎᑦ 1 ᐃᓄᒃ 10ᖑᑦᓴᐸᑕ ᐃᓄᐃᑦ ᐋᓐᓂᐊᓖᑦ 
ᐁᑦᑐᑑᑎᐅᒍᓐᓇᖏᑦᑐᒥᒃ ᐳᕙᓪᓗᓇᕐᒥᒃ ᐋᓐᓂᐊᓕᕈᑎᖃᓂᐊᕐᖁᑦ ᐁᑦᑐᑑᑕᐅᒍᓐᓇᑐᒥᒃ 
ᐳᕙᓪᓗᓇᕐᒥᒃ ᐃᓅᓯᕐᒥᓂ. ᑖᓐᓇ ᐱᑦᔪᑎᒋᑦᓱᒍ ᐁᑦᑐᑑᑎᐅᒍᓐᓇᖏᑦᑐᖅ ᐳᕙᓪᓗᓇᖅ 
ᐋᓐᓂᐊᓯᐅᕐᑕᐅᒋᐊᖃᕐᖁᖅ ᓄᖑᑕᐅᓗᓂᓗ ᑎᒥᒥ. ᐋᓐᓂᐊᓯᐅᕐᑕᐅᒋᐊᖃᕐᖁᖅ 
ᐃᑉᐱᒋᔭᐅᑦᓯᐊᓗᓂ ᓄᖑᑕᐅᒍᓐᓇᓯᐊᓂᐊᕐᒪᑦ.

ᐋᓐᓂᐊᓯᐅᑎᓄᑦ ᐋᓐᓂᐊᓯᐅᕐᑕᐅᖏᒃᑯᓂ, ᐳᕙᓪᓗᓇᖅ ᐃᓅᒍᓐᓀᒍᑎᐅᒍᓐᓇᖁᖅ. ᐊᕐᕌᒍᓕᕐᑐᑦ 
ᐊᒥᓱᓪᓗᐊᖏᑦᑐᑦ ᓄᓇᕕᒻᒥ, ᐊᑕᐅᓯᖅ ᐃᓅᒍᓐᓀᓂᕐᖁᖅ ᐳᕙᓪᓗᓂᕐᒥᓄᑦ.

ᐊᓪᓕᖏᓐᓂ ᐊᓪᓚᓯᒪᔪᑦ ᐊᑑᑎᔭᐅᓲᖑᕗᑦ 
ᐃᓄᒃ ᐊᓂᕐᑎᕆᑐᐊᕐᒪᑦ ᒥᑭᔪᐊᐱᓐᓂᑦ 
ᐳᕙᓪᓗᓇᐅᑉ ᖁᐱᕐᕈᐊᕈᓯᖏᓐᓂᑦ:

ᐊᑦᔨᒌᖕᖏᓂᖏᒃ ᐁᑦᑐᑑᑎᐅᒍᓐᓇᑐᖅ 
ᐁᑦᑐᑑᑎᐅᒍᓐᓇᖏᑦᑐᓗ ᐳᕙᓪᓗᓇᖅ



ᐃᓄᒃ ᐊᑕᐅᓯᕐᒥᒃ ᐅᓄᕐᓂᓴᓂᓗᓐᓃᑦ ᐃᓕᑕᕐᓇᐅᑎᖃᕐᐸᑦ ᐋᓐᓂᐊᕕᐊᐱᓕᐊᑲᐱᒋᐊᖃᕐᖁᖅ.

ᐳᕙᓪᓗᓂᐊᖕᖑᕆᔭᐅᑉᐸᑦ, ᐊᒥᓱᒐᓚᓐᓂᑦ ᖃᐅᔨᓴᕐᑕᐅᒍᑎᖃᓂᐊᕐᖁᖅ ᖃᐅᔨᒍᑎᐅᓗᓂ 
ᐋᓐᓂᐊᒥᒃ, ᐃᓚᐅᑎᓪᓗᒋᑦ ᐅᕕᓂᒃᑯᑦ ᖃᐅᔨᓴᕐᓂᖅ, ᖃᐅᔨᓴᕐᓂᖅ ᐅᕆᐊᖏᓐᓂᑦ 
ᑕᕐᕋᑐᕐᑕᐅᓗᓂᓗ ᓴᕝᕕᑯᑦ. ᖃᐅᔨᒍᑎᐅᔪᑦ ᐃᓚᖏᓐᓂ ᖃᐅᔨᓴᕐᓂᓂ ᐊᑐᐃᓐᓇᐅᒍᓐᓇᖁᑦ 48
ᓄᑦ 72ᓄᑦ ᑫᕙᓪᓚᒍᓯᕐᓂᑦ. ᖃᐅᔨᓴᕐᓂᒥ ᓱᕐᖁᐃᑕᐅᑉᐸᑦ ᐁᑦᑐᑑᑎᐅᖑᓐᓇᖏᑦᑐᒥ 
ᐳᕙᓪᓗᒍᑎᖃᕐᐸᑦ, ᐋᓐᓂᐊᓯᐅᑎᓂᑦ ᐱᖁᔭᐅᓂᐊᕐᖁᖅ ᖁᐱᕐᕈᐊᕈᓰᑦ ᓄᖑᑕᐅᒍᑎᑦᓴᖏᓐᓂᑦ 
ᑎᒥᒥ ᐁᑦᑐᑑᑎᐅᓲᖑᑎᑦᑌᓕᓗᒍᓗ ᐋᓐᓂᐊᒃ. ᐁᑦᑐᑑᑎᐅᒍᓐᓇᑐᒥ ᐳᕙᓪᓗᐸᑦ, 
ᐋᓐᓂᐊᕕᒻᒥᒋᐊᖃᑐᐃᓐᓇᕆᐊᓕᒃ ᐋᓐᓂᐊᓯᐅᕐᑕᐅᒍᑎᖃᓪᓚᕆᒋᐊᖃᕐᓱᓂᓗ.

ᐃᓕᑕᕐᓇᐅᑎᖏᑦ ᐳᕙᓪᓗᓂᐅᑉ ᐊᑯᓂ ᓄᐃᒐᓱᒍᓐᓇᖁᑦ. ᓄᐃᑉᐸᑕ, ᑎᒥᒃ ᐃᑲᔪᕐᑕᐅᓗᑐᒋᐊᓕᒃ. 
ᓯᕗᓪᓕᒥ, ᖁᐃᕐᑐᑐᐃᓐᓇᒍᓐᓇᑐᖅ ᐊᑯᓂ. ᐱᕙᓪᓕᐊᓂᖓᓂ, ᐊᓯᖏᑦ ᐃᓕᑕᕐᓇᐅᑏᑦ 
ᓄᐃᓂᐊᓕᕐᒪᑕ:

ᐊᔪᒉᑦᑐᒥᒃ ᖁᐃᕐᑐᓂᖅ ᒪᕐᕉᓂᒃ ᐱᓇᓱᐊᕈᓰᓐᓂᒃ ᐅᖓᑖᓄᑦ;
ᐅᕆᐊᕐᓂᖅ ᐊᐅᒻᒥᒃ;
ᓂᕆᒍᒣᕐᓂᖅ ᓴᓗᓐᓂᓗ;
ᐆᓇᕿᓂᖅ;
ᓴᕝᕕᓕᕆᓃᑦ ᐊᓂᕐᑎᕆᑦᓱᓂ;
ᐅᓐᓄᐊᑯᑦ ᐊᐅᒡᒐᓂᕐᓃᑦ;
ᓄᑭᖃᑦᓯᐊᖏᓐᓂᖅ ᑕᖃᒪᓂᕐᓗ.

ᖃᓄᖅ ᖃᐅᔨᔭᐅᓱᖑᓂᖓ ᐳᕙᓪᓗᓇᖅ?



ᐳᕙᓪᓗᓇᖅ ᐋᕐᕿᑕᐅᒍᓐᓇᖁᖅ. ᐊᒥᓲᓂᕐᓴᓂ ᐃᓄᓐᓂᑦ ᐋᓐᓂᐊᔪᓂ, ᐳᕙᓪᓗᓇᖅ 
ᐋᕐᕿᑕᐅᒍᓐᓇᖁᖅ ᑕᒫᓂ ᓄᓇᕕᒻᒥ.

ᖃᐅᔨᒪᔭᐅᔪᑦ ᖁᐊᕐᓵᓇᕐᑐᑯᕐᓂᐅᖃᑦᑕᓯᒪᔪᑦ ᓄᓇᕕᒻᒥᐅᓄᑦ ᐳᕙᓪᓗᓕᖃᑦᑕᑐᕕᓂᐅᑎᓪᓗᒋᑦ 
ᐊᕐᕌᒍᖏᓐᓂ 1950ᓂᑦ 1970ᓄᑦ ᐅᖁᒣᓪᓕᐅᕈᑎᐅᖏᓐᓇᖁᖅ ᓄᓇᕕᒻᒥᐅᓄᑦ. ᐳᕙᓪᓗᓇᐅᑉ 
ᐋᓐᓂᐊᓯᐅᕐᑕᐅᒍᑎᖏᑦ ᐊᑦᔨᐅᖏᑦᑐᒪᕆᐅᓕᕐᖁᑦ ᐅᓪᓗᒥ; ᐋᓐᓂᐊᔪᑦ ᖃᓪᓗᓈᓄᑦ 
ᐊᐅᓪᓚᑎᑕᐅᖏᓐᓇᓕᒫᓱᖑᒍᓐᓀᖁᑦ. ᐋᓐᓂᐊᕕᒻᒥᒋᐊᖃᕈᑎᒃ ᐋᓐᓂᐊᔪᑦ, ᐊᒥᓲᓂᕐᓴᑎᒍᑦ 
ᐳᕕᕐᓂᑐᒥ ᑰᑦᔪᐊᒥᓗᓐᓃᑦ ᐋᓐᓂᐊᕕᒻᒦᓱᖑᕗᑦ. ᐋᓐᓂᐊᕕᒻᒥᒋᐊᖃᕈᑎᒃ ᒪᓐᑐᕆᐊᓪᒥ 
ᐋᓐᓂᐊᓂᕐᓴᐅᔪᓄᑦ, ᐊᑯᓃᓱᖑᖕᖏᓚᑦ.

ᐃᓄᒻᒪᕇᑦ ᐁᑦᑐᑑᑎᐅᒍᓐᓇᑐᒥᒃ ᐳᕙᓪᓗᑐᑦ ᐃᓄᑑᒃᑯᕕᒻᒥᒋᐊᖃᓲᖑᕗᑦ 
ᐄᕐᖃᒋᐊᖃᓪᓗᑐᕐᓱᑎᓗ. ᑭᓯᐊᓂ ᐋᓐᓂᐊᖓ ᐃᑯᓪᓚᐅᒥᒻᒪᑦ ᐋᓐᓂᐊᓯᐅᕐᑕᐅᔪᕐᓗ 
ᐁᑦᑐᑑᑎᖃᕈᓐᓇᕈᓐᓀᒪᑦ, ᐊᓂᑎᑕᐅᓲᖑᕗᑦ ᐋᓐᓂᐊᕕᒻᒥ. ᑭᓯᐊᓂ, ᐄᕐᖃᑕᒥᓂᒃ 
ᐱᔭᕆᑦᓯᐊᕆᐊᖃᕐᖁᑦ ᐋᓐᓂᐊᒍᓐᓀᓂᐊᕈᑎᒃ.

ᐋᓐᓂᐊᓯᐅᕐᑕᐅᓂᖓ ᐁᑦᑐᑑᑎᐅᒍᓐᓇᑐᒥᒃ ᓯᕕᑐᓂᖃᕈᓐᓇᖁᖅ ᐱᖓᓲᔪᕐᑐᓂᑦ 
ᖁᓕᐅᖕᖏᒐᕐᑐᓄᑦ (ᑕᓪᓕᒪᐅᔪᕐᑐᓄᑦ) ᑕᕐᕿᓂᑦ. ᐃᓚᖏᑦ, ᖁᓕᓪᓗ ᒪᕐᕈᓗᓐᓂᑦ ᑕᕐᕿᓂᑦ 
ᓯᕕᑐᓂᖃᕈᓐᓇᖁᑦ.

ᐃᓄᒻᒥ, ᐳᕙᓪᓗᑐᖅ ᐁᑦᑐᑐᑎᐅᒍᓐᓇᖏᑦᑐᒥ, ᐋᓐᓂᐊᓯᐅᑎᒃ ᓄᖑᑎᕆᒍᓐᓇᖁᖅ 
ᖁᐱᕐᕈᐊᕈᓯᕐᒥᒃ ᑕᕐᕿᓂᑦ ᓯᑕᒪᓂᑦ. ᑭᓯᐊᓂ, ᐃᓚᖏᓐᓂ, ᑕᕐᕿᓄᑦ ᖁᓕᐅᖕᖏᒐᕐᑐᓄᑦ 
(ᑕᓪᓕᒪᐅᔪᕐᑐᓄᑦ) ᑎᑭᒍᓐᓇᑐᖅ. ᓄᑕᒥᒃ, ᐱᔭᕆᐊᑭᓐᓂᓴᒥᒃ ᐋᓐᓂᐊᓯᐅᕆᒍᑎᒥᒃ (ᐊᑕᐅᓯᖅ 
ᐱᓗᒍ ᐱᓇᓱᐊᕈᓯᕐᓂᑦ 12ᑦ) ᐊᑐᐃᓐᓇᐅᒋᐊᕕᑦᑐᖅ ᓄᓇᕕᒻᒥ.

ᐃᓄᐃᑦ ᐁᑦᑐᑐᑎᐅᒍᓐᓇᖏᑦᑐᒥᒃ ᐳᕙᓪᓗᑐᑦ ᑐᑭᓯᒪᒋᐊᖃᕐᖁᑦ ᐊᑦᑕᓇᕐᑐᒥᒍᑎᖃᕐᒪᑦ: 
ᐁᑦᑐᑐᑎᐅᒍᓐᓇᖏᑦᑐᖅ ᐳᕙᓪᓗᓇᖅ ᐁᑦᑐᑑᑎᐅᓲᖑᓯᒍᓐᓇᒪᑦ ᖃᖓᑐᐃᓐᓇᖅ. 
ᐁᑦᑐᑑᑎᐅᒍᓐᓇᓯᓗᓂ, ᐃᓕᒪᓇᕐᑐᒥᑦᑎᓯᓗᓂ ᐃᓚᖏᓐᓂᑦ ᓄᓇᓕᒻᒥᓗ. ᐃᓄᐃᑦ 
ᐁᑦᑐᑐᑎᐅᒍᓐᓇᖏᑦᑐᒥᒃ ᐳᕙᓪᓗᑐᑦ ᐄᕐᖃᓯᐊᖁᔭᐅᓪᓗᑐᕆᐊᖃᕐᖁᑦ, ᑌᒣᒍᑎᒃ ᐃᑲᔪᕐᓯᓂᐊᕐᒪᑕ 
ᓄᖑᑎᕆᒐᓱᓐᓂᒥᒃ ᐳᕙᓪᓗᓇᕐᒥᒃ ᓄᓇᕕᒻᒥ.

ᖃᓄᖅ ᐋᓐᓂᐊᓯᐅᕐᑕᐅᒍᑎᐅᓲᖑᕙ?



ᐳᕙᓪᓗᓇᖅ ᐁᑦᑐᑎᐅᓱᖑᖕᖏᓚᖅ 
ᐊᑦᑐᐃᓂᑐᐃᓐᓇᑎᒍᑦ.

ᐃᓄᐃᑦ ᐁᑦᑐᑑᑎᐅᒍᓐᓇᑐᒥᒃ ᐳᕙᓪᓗᑐᑦ ᐱᓪᓗᑯᒋᐊᓕᑎᒍᑦ ᑲᒪᒋᔭᐅᒋᐊᓖᑦ 
ᐊᐅᓪᓚᑎᑕᐅᑐᐃᓐᓇᕆᐊᖃᕐᖁᑦ ᒪᓐᑐᕆᐊᓪᒧᑦ, ᑭᓯᐊᓂ 
ᑌᒣᑦᑐᖃᓪᓗᐊᖏᑦᑐᖅ. ᐊᒥᓲᓂᕐᓴᑎᒍᑦ ᐋᓐᓂᐊᕕᒻᒥᒋᐊᖃᕐᖁᑦ ᐃᓅᓕᑦᓯᕕᒃ 
ᐋᓐᓂᐊᕕᖓᓂ ᐳᕕᕐᓂᑐᒥ ᐅᕝᕙᓗᓐᓃᑦ ᑐᓚᑦᑕᕕᒃ ᐋᓐᓂᐊᕕᖓᓂ ᑰᑦᔪᐊᒥ, 
ᐃᓄᑑᒃᑯᕕᒻᒦᓗᑎᓗ ᒪᕐᕉᒐᓚᓐᓂᒃ ᐱᓇᓱᐊᕈᓰᓐᓂᒃ. ᐋᓐᓂᐊᓂᕐᓴᐅᐸᑦ, 
ᐊᑯᓂᕐᓂᓴᒥᒃ ᐁᑦᑐᑑᑎᖃᕈᓐᓇᕈᓂ ᐊᑯᓂᕐᓂᓴᒥᒃ ᐋᓐᓂᐊᕕᒻᒥᒋᐊᖃᕋᔭᕐᑐᖅ. 
ᐳᕙᓪᓗᑐᒃ ᐁᑦᑐᑐᑎᖃᕐᖃᔦᕈᓂ, ᐋᓐᓂᐊᕕᒻᒥ ᐊᓂᒍᓐᓇᑐᖅ. ᑭᓯᐊᓂ, 
ᐋᓐᓂᐊᓯᐅᑎᒥᓂᒃ ᐄᕐᖃᓯᐊᕆᐊᓕᒃ ᐊᒥᓱᒐᓚᓐᓂᑦ ᑕᕐᕿᓂᑦ 
ᓄᖒᑦᓯᓯᐊᕐᓗᓂ ᐋᓐᓂᐊᓯᐅᕐᑕᐅᒍᑎᒥᓂᒃ.

ᐳᕙᓪᓗᓇᖅ ᐋᓐᓂᐊᓯᐅᕐᑕᐅᒍᓐᓇᖁᖅ 
ᓄᓇᕕᒻᒥ.

ᐱᒻᒪᕆᐅᔪᑦ ᖃᐅᔨᒪᔭᐅᒋᐊᓖᑦ 
ᐳᕙᓪᓗᓇᕐᒧᓕᖓᔪᑦ

ᓭᒧᕐᓃᑦ, ᐅᕐᕕᐅᔭᓂᑦ ᑲᐳᕐᖃᐅᑎᓂᑦ ᐊᑐᖃᑎᒌᓐᓂᓄᑦ, ᐃᕿᑦᓯᓂᒃᑯᑦ, 
ᐊᑦᑐᐃᓂᒃᑯᑦ, ᑯᓂᓐᓂᑯᑦ, ᐃᒥᕈᑎᒧᑦ ᐃᒥᖃᑎᒌᓐᓂᑎᒍᑦ 
ᓱᓇᑐᐃᓐᓇᑎᒍᓗᓐᓃᑦ ᐃᕐᐸᑎᑦᓯᓂᐊᖕᖏᓚᖅ ᐋᓐᓂᐊᒥᒃ. ᐳᕙᓪᓗᓇᖅ 
ᐃᕐᐸᓲᖑᕗᖅ ᐊᓂᕐᑎᕆᔭᑎᒍᑦ, ᐃᓄᒃ ᐁᑦᑐᑐᑎᐅᒍᓐᓇᑐᒥᒃ ᐳᕙᓪᓗᑐᖅ 
ᖁᐃᕐᑐᐸᑦ ᑕᒋᐅᑉᐸᓗᓐᓃᑦ. ᐃᕐᐸᕈᓐᓇᒥᔪᖅ ᐃᔪᕐᓂᑐᐃᓐᓇᑎᒍᑦ, 
ᙯᒐᓕᕐᓂᑯᑦ, ᐅᖄᓂᒃᑯᑦ, ᐃᖕᖏᓂᒃᑯᑦ ᐊᓂᕐᑎᕆᓂᑎᒍᓗᓐᓃᑦ. 
ᑭᓯᐊᓂ, ᐃᓄᒃ ᐊᒥᓱᓂᒃ ᑫᕙᓪᓚᒍᓯᕐᓂᑦ (ᐃᑲᐅᕐᓂᓂᑦ) ᑕᒃᑲᓂᑦᓭᓇ 
ᐃᓂᒥᒍᓂ ᐊᓂᕐᑎᕆᔭᖓ ᐊᓂᐊᑦᓯᖏᑦᑐᒥᖃᑎᖃᕐᓗᓂ ᐃᓄᒻᒥᒃ 
ᐁᑦᑐᑐᑎᐅᒍᓐᓇᑐᒥᒃ ᐳᕙᓪᓗᑐᒥᒃ ᐳᕙᓪᓗᓕᑐᐃᓐᓇᕆᐊᖃᕋᔭᕐᖁᖅ. 
ᒥᑭᔪᐊᐲᑦ ᖃᓂᕐᒥ ᐱᔪᑦ ᐳᕙᓪᓗᓇᕐᒥᒃ ᐃᕐᐸᑎᑦᓯᒍᓐᓇᖁᑦ 
ᖃᓂᑕᖏᓐᓄᑦ ᐃᓅᑉ ᐁᑦᑐᑐᐃᒍᓐᓇᑑᑉ.

ᐱᒻᒪᕆᐅᕗᖅ ᖃᐅᔨᒪᔭᐅᒋᐊᖃᓪᓚᕆᑦᑐᓂᑦ ᖃᐅᔨᒪᓗᑎᑦ 
ᐳᕙᓪᓗᓇᕐᒧᓕᖓᔪᓂᑦ ᐃᓱᒪᓂᕐᓗᒍᑎᐅᓲᓂᑦ ᐋᓐᓂᐊᒥᒃ 
ᐃᓱᒪᓂᕐᓗᒍᑎᐅᓂᐊᖕᖏᒪᑦ ᐋᓐᓂᐊᒃ ᑲᑉᐱᐊᒋᔭᐅᒍᓐᓀᓗᓂᓗ.



94% ᐃᓄᐃᑦ ᐁᑦᑐᑑᑎᐅᒍᓐᓇᑐᒥᒃ ᐳᕙᓪᓗᑐᑦ 
ᐄᕐᖃᒋᐊᓕᒻᒥᓂᒃ ᐄᕐᖃᒌᑦᓯᐊᓯᒪᕗᑦ. ᐊᑕᐅᑦᓯᑯᕐᓗᑕ, 
ᓄᖑᑎᕆᖃᑎᐅᑦᑕ ᐳᕙᓪᓗᓇᕐᒥᒃ.

ᑭᓇᑐᐃᓐᓇᖅ ᐳᕙᓪᓗᓕᕈᓐᓇᖁᖅ.
ᐃᓄᐃᑦ ᐋᓐᓂᐊᔪᑦ ᐁᑦᑐᑐᑎᐅᒍᓐᓇᑐᒥᒃ ᐳᕙᓪᓗᑐᑦ ᓴᐳᑦᔭᐅᓯᐊᕆᐊᖃᕐᖁᑦ 

ᐃᓚᒥᓄᑦ, ᐃᓚᓐᓈᒥᓄᑦ ᓄᓇᓕᒻᒥᐅᓕᒫᓄᓗ. ᖃᐅᔨᒪᔭᐅᑦᓯᐊᕆᐊᓕᒃ ᐃᓄᒃ 

ᐳᕙᓪᓗᓕᕐᓯᒪᔪᖅ ᐋᓐᓂᐊᕕᒻᒥᒋᐊᑐᒍᓐᓀᑐᖅ ᐄᕐᖃᒐᕐᑐᒪᑦᓯᐊᖏᓐᓇᑐᕐᓗ 

ᐁᑦᑐᑐᐃᒍᓐᓇᕈᓐᓀᓂᖓᓂᒃ ᐊᑦᑕᓇᕐᑐᒍᓐᓀᓱᓂᓗ ᐊᓯᒥᓄᑦ. ᑫᓪᓗᑐᕐᑕᐅᓯᐊᒋᐊᖃᕐᖁᑦ 

ᐄᕐᖃᓯᐊᖁᔭᐅᓗᓂ ᑕᕐᕿᓂᑦ ᐱᖓᓲᔪᕐᑐᓂᑦ ᖁᓕᐅᖕᖏᒐᕐᑐᓄᑦ (ᑕᓪᓕᒪᐅᔪᕐᑐᓄᑦ) 

ᐋᓐᓂᐊᓯᐅᕐᑕᐅᓗᓂ. ᓇᕐᕈᓃᑦ ᐃᓄᓐᓂᑦ ᐳᕙᓪᓗᑐᓂᑦ ᓱᒃᑯᐃᓱᖑᕗᑦ ᐃᓄᓐᓂᑦ 

ᓄᓇᓕᓕᒫᒥᓗ. ᐃᓄᓐᓂᑦ ᐳᕙᓪᓗᑐᓂᑦ ᐱᐅᖕᖏᓴᕆᐊᖃᖕᖏᑐᑦ; ᑭᓯᐊᓂᓕ, ᑫᓪᓗᑐᖔᕐᓗᒋᑦ 

ᓄᖒᑦᓯᓯᐊᖁᓗᒋᑦ ᐋᓐᓂᐊᓯᐅᕐᑕᐅᒍᑎᒥᓂᒃ ᒪᓕᑦᓯᐊᓗᓂᓗ ᐋᓐᓂᐊᓯᐅᕐᑎᐅᑉ 

ᒪᓕᑦᑕᐅᖁᔭᖏᓐᓂᑦ.

ᐊᔪᐃᓐᓇᕈᑎᐅᕗᖅ ᓄᖑᑎᕆᒐᓱᓐᓂᖅ 
ᐳᕙᓪᓗᓇᕐᒥᒃ ᓄᓇᕕᒻᒥ.
ᐱᒋᐊᕐᑎᓯᓯᕗᒍᑦ ᓄᑖᒥᒃ ᖃᓄᐃᓗᕆᐊᒍᑎᑦᓴᒥᒃ ᓄᖑᑎᕆᒐᓱᓐᓂᒧᑦ ᐳᕙᓪᓗᓇᕐᒥᒃ. 

ᓄᓇᕕᒻᒥ ᐊᑐᖃᑎᐅᓱᖕᖑᕗᑦ ᐅᖃᕐᑕᐅᖃᒻᒥᒥᒃ ᑮᓇᐅᔭᖃᕐᑎᓯᒍᑎᑦᓴᓕᐊᕕᓂᕐᓂᑦ $27.5 

ᒥᓕᐊᓐᓂᑦ ᑲᕙᒪᑐᖃᒃᑯᓄᑦ ᑐᕌᒐᖃᕐᓱᑎᑦ ᓄᖑᑎᕆᒐᓱᓐᓂᒧᑦ ᐳᕙᓪᓗᓇᕐᒥᒃ ᓄᓇᖁᑎᖓᓂ. 

ᓴᐳᑦᔨᑎᓪᓗᒋᑦ ᑲᕙᒪᖓ ᑯᐯᒃ, ᓄᓇᕕᒃ ᐱᒋᐊᕐᓯᒪᓕᕐᖁᑦ ᐃᓘᓐᓈᒍᕐᑐᓂᑦ ᐸᕐᓀᕈᑎᒥᒃ 

ᖃᓄᐃᓗᕈᑎᑦᓴᓂᑦ ᑐᕌᒐᖃᕐᓱᓂ ᐃᕐᐸᕙᓪᓕᐊᒋᒃᑯᑎᑦᓴᖓᓂᒃ ᐳᕙᓪᓗᓇᐅᑉ 

ᓄᖑᑎᓪᓚᕆᓪᓗᒍᓗ ᐅᑎᓂᐊᕈᓐᓀᓗᓂ. ᑮᓇᐅᔭᖃᕐᑎᓯᒋᐊᓪᓚᒍᑏᑦ ᐃᑲᔪᕐᓯᓂᐊᕐᖁᑦ 

ᐱᒋᐊᕐᑎᓯᒍᑎᐅᓗᑎᑦ ᓄᓇᓖᑦ ᐱᐅᒡᒍᑎᖃᕐᓗᑎᓗ ᐋᓐᓂᐊᓯᐅᕆᓂᕐᑎᒍᑦ 

ᖃᐅᔨᒪᔨᖃᕐᓂᑎᒍᓗ ᑲᔪᓯᒍᓐᓇᓂᐊᕐᒪᑕ ᐊᑌᓐᓇᑐᓗᑎᓗ ᐊᔪᐃᓐᓇᕈᑎᐅᔪᑦ 

ᓄᖑᑎᕆᒐᓱᓐᓂᒥ ᓄᑖᓂᑦ ᐳᕙᓪᓗᓕᕐᑐᓂᑦ ᐁᑦᑐᑐᑎᐅᒍᓐᓇᑐᓂᑦ, ᑕᒪᓐᓇᓗ 

ᐊᕐᕌᒍᒋᓂᐊᕐᑕᑎᓐᓂ ᖁᓕᓂᑦ. ᒫᓐᓇᐅᑎᓪᓗᒍ, ᐊᔪᐃᓐᓇᕈᑎᐅᓂᕐᓴᐅᒋᐊᓪᓚᓂᐊᕐᖁᑦ 

ᐃᓅᖃᑎᒌᑎᒍᑦ ᐱᑦᔪᑎᐅᔪᓂᑦ ᐱᒋᐊᕐᕕᐅᔪᑦ ᐳᕙᓪᓗᓕᕐᑐᓂᑦ ᐅᓄᕐᑐᒪᕆᐅᑦᓱᑎᑦ 

ᓄᓇᕕᒻᒥ, ᐅᑦᑑᑎᒋᓗᒍ ᐊᒥᓱᓗᐊᕐᑐᑦ ᐃᓪᓗᒥᐅᖃᑎᒌᑦ, ᓂᕿᖃᖕᖏᓃᑦ ᓱᐴᕈᓯᔭᕐᓂᓗ.

